R.A. 6969 – Ito ay isang batas na ginawa upang mapigilan ang pagkalat ng mga nakalalasong  materyal  at mga  mapanganib na basura tulad ng mga basurang nukleyar.

Patakaran ng Estado na limitahan at ipagbawal ang pag-angkat, paggawa, pagbebenta, pagkakalat, paggamit at pagtatapon ng mga kemikal at mga bagay na maaring magdulot ng panganib o pinsala sa kalusugan o sa kapaligiran; ipagbawal ang pagpasok sa bansa o kahit ang pagdadala ng mga nakalalasong kemikal at mga basurang nukleyar at ang pagtatapon ng mga ito sa mga lugar na nasasakupan ng Pilipinas sa anumang kadahilanan; at ang pagpapaunlad at paglinang ng kaalaman at pagtatayo ng mga pasilidad sa pananaliksik ukol sa mga nakalalasong kemikal.
RA 7586 – “National Integrated Protected Areas System Act of 1992” – Ito ay batas na nagtatadhana  ng mga alituntunin sa pangangalaga ng kapaligiran at kalikasan, paggamit ng mga likas na yaman, pagpapanatili ng mga likas na tirahan ng mga katutubong hayop at halaman lalo na iyong mga naganganib na mawala, upang masigurado ang patuloy na pagkabuhay ng mga ito para kasalukuyan at sa susunod pang mga henerasyon ng mga Pilipino.   Ilan sa mga kategorya ng mga pinagangalagaang lugar ay ang mga likas na parke, likas ng mga monumento, likas na tirahan ng mga hayop at halaman sa ilang, likas na magagandang tanawin sa lupa at maging sa karagatan, mga deposito ng mga likas na kayamanan at iba pang kategoryang maaring itadhana ng batas.

RA 3571 –  Ito ay batas na nagbabawal sa pagputol, pagsira o pagsugat ng mga punongkahoy, halamang namumulaklak na nakapagpapaganda ng tanawin sa mga pampublikong lansangan, pasyalan, paaralan o saan mang lugar na pampubliko.
RA 8550 – Ito ay batas na itinatadhana para sa kaunlaran, pangangasiwa, at pagsinop ng mga yamang pangisda.  Ang layunin nito ay upang mabigyan ng sapat na pagkain ang mamamayan.   Nilalayon din ng batas na ito na pangalagaan ang mga yamang dagat para sa kapakinabangan ng mga Pilipino lamang.
RA 9072 – (National Caves and Cave Resources Management and Protection Act) – Ito ay batas para pangasiwaan at pangalagaan ang mga kweba at mga yaman nito bilang bahagi ng likas na kayaman ng Pilipinas.  Ito’y naglalayong sinupin ang mga hayop at halamang likas na nabubuhay sa mga ito upang mapanatili ang likas na kagandahan tungo sa ikauunlad ng turismo.  Nilalayon din nitong sinupin anumang mahahalagang bagay na maaring matagpuan sa mga kwebang ito na may kaugnayan sa likas na kasaysayan.
RA 9147  - Ito ay batas na itinatadhana upang sinupin at pangalagaan ang mga buhay sa ilang (wildlife resources) at ang kanilang likas na tirahan at ang paglalaan ng pondo para dito.   Nilalayon ng batas na ito na limitahan ang pangangalakal ng mga hayop at halamang sa ilang upang masinop ito mapanatili ang balanse sa kapaligiran.

